
Meeka 1 Micah 1

! Yahowa ka vachan, jo Yahuda ke raja yotaam, aahaaj aur hijkiyyaah ke dinon mein meeka

moresheti ko pahuncha, jis ko usne shomron aur Yerushalem ke vishay mein paya.

2 He jati-jati ke sab logon, suno! He prithvi tu us sab samet jo tujh mein hai, dhyaan de! Aur
Prabhu Yahowa tumhare viruddh, varan Parmeshwar apne pavitra mandir mein se tum par
sakshi de.

? Kyonki dekh, Yahowa apne pavitra sthaan se bahar nikal raha hai, aur vah utar kar prithvi ke

oonche sthanon par chalega.

4 Aur pahaad uske neeche gal jayenge, aur tarai aise phatengi, jaise mom aag ki aanch se, aur pani
jo ghaat se neeche bahta hai.

® Yah sab Yakub ke apraadh, aur Israel ke gharane ke paap ke karan se hota hai. Yakub ka apraadh

kya hai? Kya samriya nahi? Aur Yahuda ke oonche sthaan kya hain? Kya Yerushalem nahi?

® Is karan main samriya ko maidaan ke khet ka dher kar doonga, aur daakh ka bageecha
banaoonga; aur main uske pattharon ko khadd mein ludhka doonga, aur uski nev ukhaad

doonga.

7 Uski sab khudi hui moortein tukde tukde ki jayengi; aur jo kuchh usne chhinala kar ke kamaya
hai vah aag se bhasm kiya jayega, aur uski sab pratimaon ko main chaknachoor karoonga;

kyonki chhinale hi ki kamai se usne usko sanchay kiya hai, aur vah phir chhinale ki si kamai ho
jayegi.
8 Is karan main chhati peetkar haay, haay, karoonga; main luta huaa sa aur nanga chala phira

karoonga; main geeddon ki nai chillaoonga, aur shaturmugon ki nai rooonga.

® Kyonki uska ghaav asadhya hai; aur vipatti Yahuda par bhi aa padi, varan vah mere jatibhaiyon

par padkar Yerushalem ke phatak tak pahunch gai hai.
10 Gaat nagar mein iski charcha mat karo, aur mat roo; betaaapra mein dhooli mein lotpot karo.

! He shapeer ki rahne vali nangi ho kar nirlaj chali ja; sanaan ki rahne vali nahi nikal sakti; betsel

ke rone peetne ke karan uska sharan sthaan tum se le liya jayega.

12 Kyonki marot ki rahne vali to kushal ki baat johte-johte tadap gai hai, kyonki Yahowa ki or se
Yerushalem ke phatak tak vipatti aa pahunchi hai.

13 He lakeesh ki rahne vali apne rathon mein veg chalne vale ghode jot; tujhi se siyyon ki praja ke

paap ka aarambh huaa, kyonki Israel ke apraadh tujhi mein paye gaye.

14 Is karan tu gaat ke moreshet ko daan dekar door kar dega; akjeeb ke ghar se Israel ke raja
dhokha hi khayenge.



15 He maresha ki rahne vali main phir tujh par ek adhikari thahraoonga, aur Israel ke pratishthit

logon ko adullaam mein aana padega.

16 Apne dulare ladkon ke liye apna kesh katva kar sir munda, varan apna poora sir giddh ke samaan

ganja kar de, kyonki ve bandhue ho kar tere paas se chale gaye hain.



Meeka 2 Micah 2

! Haay un par, jo bichhaunon par pade hue buraiyon ki kalpana karte aur dusht karm ki ichchha

karte hain, aur balvant hone ke karan bhor ko din nikalte hi ve usko poora karte hain.

2 Ve kheton ka lalach kar ke unhein chheen lete hain, aur gharon ka lalach kar ke unhein bhi le lete
hain; aur uske gharane samet puroosh par, aur uske nij bhaag samet kisi puroosh par andher

aur atyachaar kahte hain.

® Is karan, Yahowa yon kahta hai, main is kul par aisi vipatti dalne par hoon, jis ke neeche se tum

apni gardan hata na sakoge; kyonki vah vipatti ka samay hoga.

4 Us samay yah atyant shok ka geet drishtaant ki reeti par gaya jayega: ham to sarvanaash ho gaye;
vah mere logon ke bhaag ko bigadta hai; haay, vah use mujh se kitni door kar deta hai! Vah

hamare khet balva karne vale ko de deta hai.
® Is karan tera aisa koi na ho, jo Yahowa ki mandali mein chitthi daal kar napne ki dori dale.

® Bakvasi kaha karte hain, ki bakvaas na karo. In batein ke liye na kaha karo; aise logon mein se

apmaan na mitega.

" He Yakub ke gharane, kya yah kaha jaye ki Yahowa ka aatma adheer ho gaya hai? Kya ye kaam usi

ke kiye hue hain? Kya mere vachnon se uska bhala nahi hota jo seedhai se chalta hai?

8 Parantu kal ki baat hai ki meri praja shatru ban kar mere viruddh uthi hai; tum shaant aur bhole-

bhale rahiyon ke tan par se chadar chheen lete ho jo ladai ka vichaar na kar ke nidhdak chale

jate hain.

® Meri praja ki striyon ko tum unke sukhdhamon se nikaal dete ho; aur unke nanhein bachchon se

tum meri di hui uttam vastuein sarvada ke liye chheen lete ho.

10 Utho, chale jao! Kyonki yah tumhara vishraam sthaan nahi hai; iska karan vah ashuddhata hai jo

kathin dukh ke saath tumhara naash karegi.

1 Yadi koi jhoothi aatma mein chalta hue jhoothi aur vyarth batein kahe aur kahe ki main tumhein
nitya dakhamdhu aur madira ke liye prachaar sunata rahoonga, to vahi in logon ka
bhavishyadwakta thahrega.

2 He Yakub, main nishchay tum sabhon ko ikattha karoonga; main Israel ke bache huon ko
nishchay ikattha karoonga; aur bosra ki bhed-bakriyon ki nai ek sang rakhoonga. Us jhund ki

nai jo achchhi charai mein ho, ve manushyon ki bahutayat ke mare kolahal machayenge.

13 Unke aage aage bade ka todne vala gaya hai, isliye ve bhi use tod rahe hain, aur phatak se ho kar

nikal ja rahe hain; unka raja unke aage aage gaya arthaat Yahowa unka sardaar aur aguva hai.



Meeka 3 Micah 3

! Aur main ne kaha, he Yakub ke pradhanon, he Israel ke gharane ke nyaiyon, suno! Kya nyaay ka

bhed janna tumhara kaam nahi?

2 Tum to bhalai se bair, aur burai se preeti rakhte ho, mano, tum, logon par se unki khaal, aur unki

haddiyon par se unka maans udhed lete ho;

% Varan tum mere logon ka maans kha bhi lete, aur unki khaal udhedte ho; tum unki haddiyon ko

handi mein pakane ke liye tukde tukde karte ho.

“ Ve us samay Yahowa ki dohai denge, parantu vah unki na sunega, varan us samay vah unke bure

kamon ke karan un se munh pher lega.

® Yahowa ka yah vachan hai ki jo bhavishyadwakta meri praja ko bhatka dete hain, aur jab unhein
khane ko milta hai tab shanti, shanti, pukarte hain, aur yadi koi unke munh mein kuchh na de,

to uske viruddh yuddh karne ko taiyaar ho jate hain.

® Is karan tum par aisi raat aayegi, ki tum ko darshan na milega, aur tum aise andhakaar mein
padoge ki bhavi na kah sakoge. Bhavishyadwaktaon ke liye soorya ast hoga, aur din rahte un par
andhiyara chha jayega.

’ Darshi lajjit honge, aur bhavi kahne valon ke munh kale honge; aur ve sab ke sab apne othon ko

isliye dhampenge ki Parmeshwar ki or se uttar nahi milta.

8 Parantu main to Yahowa ki aatma se shakti, nyaay aur parakram pakar paripoorn hoon ki main

Yakub ko uska apraadh aur Israel ko uska paap jata sakun.

° He Yakub ke gharane ke pradhanon, he Israel ke gharane ke nyayiyo, he nyaay se ghrina karne

valo aur sab seedhi baton ki tedhi-medhi karne valo, yah baat suno.
10 Tum siyyon ko hatya kar ke aur Yerushalem ko kutilta kar ke dridh karte ho.

11 Uske pradhaan ghoos le le kar vichaar karte, aur yajak daam le le kar vyavastha dete hain, aur
bhavishyadwakta roopye ke liye bhavi kahte hain; taubhi ve yah kahkar Yahowa par bharosa

rakhte hain, Yahowa hamare beech mein hai, isliye koi vipatti ham par na aayegi.

12 Isliye tumhare karan siyyon jot kar khet banaya jayega, aur Yerushalem deeh hi deeh ho jayega,

aur jis parvat par bhavan bana hai, vah van ke oonche sthaan sa ho jayega.



Meeka 4 Micah 4

! Ant ke dinon mein aisa hoga ki Yahowa ke bhavan ka parvat sab pahadon par dridh kiya jayega,

aur sab pahadiyon se adhik ooncha kiya jayega; aur har jati ke log dhara ki nai uski or chalenge.

2 Aur bahut jatiyon ke log jayenge, aur aapas mein kahenge, aao, ham Yahowa ke parvat par
chadhkar, Yakub ke Parmeshwar ke bhavan mein jayen; tab vah ham ko apne maarg sikhayega,
aur ham uske pathon par chalenge. Kyonki Yahowa ki vyavastha siyyon se, aur uska vachan

Yerushalem se niklega.

% Vah bahut deshon ke logon ka nyaay karega, aur door door tak ki samarthi jatiyon ke jhagdon ko
mitayega; so ve apni talvarein peetkar hal ke phaal, aur apne bhalon se hansiya banayenge; tab

ek jati doosri jati ke viruddh talvaar phir na chalayegi;

4 Aur log aage ko yuddh vidya na seekhenge. Parantu ve apni apni dakhalta aur anjeer ke vriksh

tale baitha karenge, aur koi un ko na darayega; senaon ke Yahowa ne yahi vachan diya hai.

® Sab rajyon ke log to apne apne devta ka naam le kar chalte hain, parantu ham log apne

Parmeshwar Yahowa ka naam le kar sada sarvada chalte rahenge.

® Yahowa ki yah vani hai, us samay main praja ke langdon ko, aur barbas nikale huon ko, aur jin ko

main ne dukh diya hai un sab ko ikatthe karoonga.

" Aur langdon ko main bacha rakhoonga, aur door kiye huon ko ek samarthi jati kar doonga; aur

Yahowa un par siyyon parvat ke oopar se sada rajya karta rahega.

8 Aur he eder ke gummat, he siyyon ki pahadi, pahili prabhuta arthaat Yerushalem ka rajya tujhe

milega.

® Ab tu kyon chillati hai? Kya tujh mein koi raja nahi raha? Kya tera yukti karne vala naash ho gaya,

jis se jachcha stri ki nai tujhe peeda uthti hai?

19 He siyyon ki beti, jachcha stri ki nai peeda utha kar utpann kar; kyonki ab tu gadhi mein se nikal
kar maidaan mein basegi, varan babul tak jayegi; vahi tu chhudai jayegi, arthaat vahi Yahowa

tujhe tere shatruon ke vash mein se chhuda lega.

1 Aur ab bahut si jatiyan tere viruddh ikatthi ho kar tere vishay mein kahengi siyyon apvitra ki

jaye, aur ham apni aankhon se usko niharein.

12 Parantu ve Yahowa ki kalpanayen nahi jante, na uski yukti samajhte hain, ki vah unhein aisa

bator lega jaise khalihaan mein poole batore jate hain.

13 He siyyon, uth aur daanv kar, main tere seengon ko lohe ke, aur tere khuron ko peetal ke bana
doonga; or tu bahut si jatiyon ko choorchoor karegi, or unki kamai Yahowa ko aur unki dhan-

sampatti prithvi ke Prabhu ke liye arpan karegi.



Meeka 5 Micah 5

1 Ab he bahut dalon ki swamini, dal baandh-bandhakar ikatthi ho, kyonki usne ham logon ko gher

liya hai; ve Israel ke nyayi ke gaal par sonta marenge.

2 He betlehem eprata, yadi tu aisa chhota hai ki Yahuda ke hajaron mein gina nahi jata, taubhi tujh
mein se mere liye ek puroosh niklega, jo Israeliyon mein prabhuta karne vala hoga; aur uska

nikalna pracheen kaal se, varan anadi kaal se hota aaya hai.

? Is karan vah un ko us samay tak tyage rahega, jab tak jachcha utpann na kare; tab Israeliyon ke

paas uske bache hue bhai laut kar un se mil jayenge.

4 Aur vah khada ho kar Yahowa ki di hui shakti se, aur apne Parmeshwar Yahowa ke naam ke
prataap se, unki charvahi karega. Aur ve surakshit rahenge, kyonki ab vah prithvi ki chhor tak

mahaan thahrega.

® Aur vah shanti ka mool hoga, jab ashshoori hamare desh par chadhai karein, aur hamare
rajbhavnon mein paanv dharein, tab ham unke viruddh saat charvahe varan aath pradhaan

manushya khade karenge.

® Aur ve ashshoor ke desh ko varan paithaav ke sthanon tak nimrod ke desh ko talvaar chala kar
maar lenge; aur jab ashshoori log hamare desh mein aayen, aur uske sivane ke bheetar paanv

dharein, tab vahi puroosh ham ko un se bachayega.

" Aur Yakub ke bache hue log bahut rajyon ke beech aisa kaam denge, jaisa Yahowa ki or se padne

vali os, aur ghaas par ki varsha, jo kisi ke liye nahi thaharti aur manushyon ki baat nahi johti.

8 Aur Yakub ke bache hue log jatiyon mein aur desh desh ke logon ke beech aise honge jaise van
pashuon mein sinh, va bhed-bakriyon ke jhundon mein javaan sinh hota hai, kyonki jab vah

unke beech mein se jaye, to latadta aur phadta jayega, aur koi bacha na sakega.
? Tera haath tere drohiyon par pade, aur tere sab shatru naash ho jayen.

19 Yahowa ki yahi vani hai, us samay main tere ghodon ko tere beech mein se naash karoonga; aur

tere rathon ka vinaash karoonga.
™ Or main tere desh ke nagron ko bhi naash karoonga, aur tere kilon ko dha doonga.
12 Aur main tere tantra-mantra naash karoonga, aur tujh mein tonhe aage ko na rahenge.

13 Or main teri khudi hui moortein, aur teri lathein, tere beech mein se naash karoonga; aur tu

aage ko apne haath ki banai hui vastuon ko dandavat na karega.

14 Aur main teri ashera naam moorton ko teri bhoomi mein se ukhaad daloonga, aur tere nagron

ka vinaash karoonga.

15 Aur main anyajatiyon se jo mera kaha nahi manti, krodh aur jal jalahat ke saath palta loonga.



Meeka 6 Micah 6

! Jo baat Yahowa kahta hai, use suno: uth kar, pahadon ke samhane vadvivaad kar, aur teele bhi teri

sunne payen.

2 He pahadon, aur he prithvi ki atal nev, Yahowa ka vadvivaad suno, kyonki Yahowa ka apni praja

ke saath mukaddama hai, aur vah Israel se vadvivaad karta hai.
® He meri praja, main ne tera kya kiya, aur kya kar ke main ne tujhe ukta diya hai?

4 Mere viruddh sakshi de! Main to tujhe Misr desh se nikaal le aaya, aur dasatva ke ghar mein se

tujhe chhuda laya; aur teri aguvai karne ko Musa, haroon aur Mariyam ko bhej diya.

®> He meri praja, smaran kar, ki moaab ke raja balaak ne tere viruddh kaun si yukti ki? Aur bor ke
putra bilaam ne usko kya sammatti di? Aur shittim se gilgaal tak ki baton ka smaran kar, jis se tu

Yahowa ke dharm ke kaam samajh sake.

® Main kya le kar Yahowa ke sammukh aaun, aur oopar rahne vale Parmeshwar ke samhane

jhukun? Kya main homabli ke liye ek ek varsh ke bachhde le kar uske sammukh aaun?

’ Kya Yahowa hajaron medhon se, va tel ki lakhon nadiyon se prasann hoga? Kya main apne
apraadh ke prayashchitt mein apne pahilauthe ko va apne paap ke badle mein apne janmaye

hue kisi ko dun?

® He manushya, vah tujhe bata chuka hai ki achchha kya hai; aur Yahowa tujh se ise chhod aur kya
chahta hai, ki tu nyaay se kaam kare, aur kripa se preeti rakhe, aur apne Parmeshwar ke saath

namrata se chale?

® Yahowa is nagar ko pukaar raha hai, aur sampoorn gyaan, tere naam ka bhay manna hai: rajdand

ki, aur jo use dene vala hai uski baat suno!
10 Kya ab tak dusht ke ghar mein dushtata se paya huaa dhan aur chhota epa ghrinit nahi hai?
1 Kya main kapat ka taraju aur ghatbadh ke batakhron ki thaili le kar pavitra thahar sakta hoon?

12 Yahan ke dhanvaan log upadrav ka kaam dekha karte hain; aur yahan ke sab rahne vale jhooth

bolte hain aur unke munh se chhal ki batein nikalti hain.

13 Is karan main tujhe marte marte bahut hi ghayal karta hoon, aur tere papon ke karan tujh ko

ujaad dalta hoon.

14 Tu khayega, parantu tript na hoga, tera pat jalta hi rahega; aur tu apni sampatti le kar chalega,
parantu na bacha sakega, aur jo kuchh tu bacha bhi le, usko main talvaar chala kar lutva

doonga.

15 Tu boyega, parantu lavega nahi; tu jalpai ka tel nikalega, parantu lagane na payega; aur daakh

raundega, parantu dakhamdhu peene na payega.



16 Kyonki ve omri ki vidhiyon par, aur ahaab ke gharane ke sab kamon par chalte hain; aur tum
unki yuktiyon ke anusaar chalte ho; isliye main tujhe ujaad doonga, aur is nagar ke rahne valon

par tali bajvaoonga, aur tum meri praja ki namadhrai sahoge.



Meeka 7 Micah 7

! Haay mujh par! Kyonki main us jan ke samaan ho gaya hoon jo dhoopkaal ke phal todne par, va
rahi hui daakh beenne ke samay ke ant mein aa jaye, mujhe to pakki anjeeron ki lalsa thi,

parantu khane ke liye koi guchchha nahi raha.

2 Bhakt log prithvi par se naash ho gaye hain, aur manushyon mein ek bhi seedha nahi jan nahi
raha; ve sab ke sab hatya ke liye ghaat lagate, aur jaal laga kar apne apne bhai ka aaher karte

hain.

? Ve apne donon hathon se man laga kar burai karte hain; hakim ghoos mangta, aur nyayi ghoos
lene ko taiyaar rahta hai, aur rais apne man ki dushtata varnan karta haij; isi prakaar se ve sab

mil kar jalsaji karte hain.

4 Un mein se jo sab se uttam hai, jo sab se seedha hai, vah kante vale bade se bhi bura hai. Tere
pahrooon ka kaha huaa din, arthaat tere dand ka din aa gaya hai. Ab ve sheeghra chaundhiya
jayenge.

® Mitra par vishwaas mat karo, parammitra par bhi bharosa mat rakho; varan apni arddhangin se

bhi sambhal kar bolna.

® Kyonki putra pita ka apmaan karta, aur beti mata ke, aur patoh saas ke viruddh uthti hai;

manushya ke shatru uske ghar hi ke log hote hain.

’ Parantu main Yahowa ki or takta rahoonga, main apne uddharkarta Parmeshwar ki baat johta

rahoonga; mera Parmeshwar meri sunega.

8 He meri bairin, mujh par aanand mat kar; kyonki jyonhi main giroonga tyonhi uthoonga; aur

jyonhi main andhakaar mein padoonga tyonhi Yahowa mere liye jyoti ka kaam dega.

® Main ne Yahowa ke viruddh paap kiya hai, is karan main us samay tak uske krodh ko sahta
rahoonga jab tak ki vah mera mukaddama lad kar mera nyaay na chukayega. Us samay vah

mujhe ujiyale mein nikaal le aayega, aur main uska dharm dekhoonga.

10 Tab meri bairin jo mujh se yah kahti hai ki tera Parmeshwar Yahowa kahan raha, vah bhi use
dekhegi aur lajja se munh dhampegi. Main apni aankhon se use dekhoonga; tab vah sadkon ki

keech ki nai latadi jayegi.
1 Tere badon ke bandhane ke din uski seema badhai jayegi.

12 Us din ashshoor se, aur Misr ke nagron se, aur Misr aur mahanad ke beech ke, aur samudra-

samudra aur pahaad-pahaad ke beech ke deshon se log tere paas aayenge.
13 Taubhi yah desh apne rahne valon ke kamon ke karan ujaad hi rahega.

14 Tu lathi liye hue apni praja ki charvahi kar, arthaat apne nij bhaag ki bhed-bakriyon ki, jo

karmmel ke van mein alag baithti hai; ve poorvakaal ki nai bashaan aur gilaad mein chara



karein.

15 Jaise ki Misr desh se tere nikal aane ke dinon mein, vaisi hi ab main usko adbhut kaam

dikhaoonga.

16 Anyajatiyan dekhkar apne sare parakram ke vishay mein lajayengi; ve apne munh ko haath se

chhipayengi, aur unke kaan bahire ho jayenge.

7 Ve sarp ki nai mitti chatengi, aur bhoomi par rengne vale jantuon ki bhanti apne bilon mein se
kampti hui niklengi; he hamare Parmeshwar Yahowa ke paas tharathrati hui aayengi, aur ve tujh

se darengi.

18 Tere samaan aisa Parmeshwar kahan hai jo adharm ko kshama kare aur apne nij bhaag ke bache
huon ke apraadh ko dhaamp de? Vah apne krodh ko sada banaye nahi rahta, kyonki vah karoona

se preeti rakhta hai.

19 Vah phir ham par daya karega, aur hamare adharm ke kamon ko lataad dalega. Tu unke sab

papon ko gahire samudra mein daal dega.

20 Tu Yakub ke vishay mein vah sachchai, aur Ibrahim ke vishay mein vah karoona poori karega, jis

ki shapath tu pracheenkaal ke dinon se le kar ab tak hamare pitron se khata aaya hai.

